
kadoea ia taoe bahoea ini waktoe pikirannja itoe tikoan djoestroe kaloet dan sanget katakoetan, hingga sama sekali tida bisa diadjak berdami dengen beres. Maka ia berkata sadja ; „Toaloya sekarang djoestroe kaget dan bingoeng, akoe poen tida bisa dapetken djalan
boeat menghiboer. Nanti sadja laen hari kita bitjaraken lagi ini oeroesan, bila toaloya soeda mendjadi lebih sabar."

„Tida, tida, sama seki tida perloe," berseroeh itoe tikoan. „Kaloe akoe soeda bersedia boeat trima dipetjat, apatah lagi jang akoe moesti pikir? Dalem ini perkara paling berat akoe bakal dipetjat dengen
tida hormat dari akoe poenja djabatan ; akoe masih ingin hidoep lebih lama dalem ini doenia, maka akoe lebih soeka tida mamegang pangkat, asal sadja kapalakoe tida koetoeng !"

Tadinja Tjeng Sian ada pikiran boeat mengasi taoe jang ia hendak pergi mengoendang pada iapoenja soesiok, Tie Tjong Siansoe ; tapi lantaran meliat itoe tikoan begitoe goegoep dan katakoetan, ia rasa biarpoen dikasi taoe djoega sama sekali tida ada goenanja. Laloe ia membri hormat dan berpamitan kaloear dari itoe pertengahan, menoedjoe ka itoe kamar, dimana, ia biasa berkoempoel sama iapoenja kadoea „saderek". Sesampenja ia liat Hee Pat djoestroe rebah di atas pembaringan dengen tida brentinja merintih-rintih ; sekarang Tjeng Sian baroe inget, baroesan lantaran kagoesarannja, ia soeda meloepaken kasi obat pada iapoenja soedara angkat boeat ilangken rasa sakit, maka ia lantes kaloearken satoe botol ketjil, dalen mana ada berisi bebrapa banjak pil-pil warna item sabesarnja telor tjetjek. Ia toewang tiga boetir dan minta Tjhio Goan Beng toewangin satjangkir aer thee, kamoedian soeroe Hee Pat telen itoe tiga boetir pil

